ԱՄՓՈՓԱԹԵՐԹ
«ՀԱՅԱՍՏԱՆԻ ՀԱՆՐԱՊԵՏՈՒԹՅԱՆ ՊԵՏԱԿԱՆ ԵԿԱՄՈՒՏՆԵՐԻ ԿՈՄԻՏԵԻ 2020-2024 ԹՎԱԿԱՆՆԵՐԻ ԶԱՐԳԱՑՄԱՆ ԵՎ ՎԱՐՉԱՐԱՐՈՒԹՅԱՆ ԲԱՐԵԼԱՎՄԱՆ ՌԱԶՄԱՎԱՐԱԿԱՆ ԾՐԱԳԻՐԸ ՀԱՍՏԱՏԵԼՈՒ ՄԱՍԻՆ» ՀՀ ԿԱՌԱՎԱՐՈՒԹՅԱՆ ՈՐՈՇՄԱՆ ՆԱԽԱԳԾԻ ՎԵՐԱԲԵՐՅԱԼ ՆԵՐԿԱՅԱՑՎԱԾ ԱՌԱՋԱՐԿՈՒԹՅՈՒՆՆԵՐԻ 

	Առաջարկության հեղինակը, գրության համարը և ամսաթիվը
	Առաջարկության բովանդակու
թյունը
	Ընդունման նպատակահարմարությունը

	ՀՀ կառավարության աշխատակազմ
02/08.2/31073-2019
03.07.2019թ.
	1. Նախագծի վերնագիրը «վարչարարության» բառից հետո լրացնել «բարելավման» բառով, քանի որ Նախագծի նպատակն է կատարելագործել ՊԵԿ համակարգը, բարձրացնել համակարգի արդյունավետությունը:
	Առաջարկությունն ընդունվել է:
Նախագծում կատարվել է համապատասխան փոփոխություն:

	
	2. Նախագծի 2-րդ կետի 1-ին ենթակետը խմբագրել, քանի որ ներկա խմբագրությամբ ստացվում է, որ յուրաքանչյուր տարի ներկայացվելու է նոր հնգամյա ծրագիր, օրինակ՝ 2021-2025, 2022-2026:
	Ըստ նախագծի նախատեսվում է յուրաքանչյուր տարի վերանայել ռազմավարությունը և հաստատել հաջորդ 5 տարիների ռազմավարությունը:

	
	3. Նախագծի 2-րդ կետի 2-րդ ենթակետով սահմանվում է, որ սկսած 2021 թվականից, մինչև յուրաքանչյուր տարվա հուլիսի 1-ը ՀՀ կառավարություն պետք է ներկայացվեն նախորդ տարվա ռազմավարության ծրագրի կատարողականի արդյունքները: 
	Այս կապակցությամբ հայտնում ենք, որ համաձայն ՀՀ կառավարության 2017թ. հոկտեմբերի 5-ի «ՀՀ կառավարության «Պետական եկամուտների և ծախսերի վրա ազդեցություն ունեցող ռազմավարական փաստաթղթերի մշակման, ներկայացման և հսկողության իրականացման մեթոդական հրահանգին հավանություն տալու մասին» N 42-45 արձանագրային որոշմամբ հաստատված մեթոդական հրահանգի (այսուհետ՝ Մեթոդական հրահանգ) 21-րդ կետի՝ յուրաքանչյուր տարի (ռազմավարության ընդգրկման ժամանակահատվածի երկրորդ տարվանից սկսած) մինչև ապրիլի 15-ը պատասխանատու պետական կառավարման համակարգի մարմինները ՀՀ կառավարության (այժմ՝ Վարչապետի) աշխատակազմ են ներկայացնում ռազմավարության առաջընթացի հաշվետվությունը, որի նկատմամբ պահանջները սահմանվում են ռազմավարությամբ, միաժամանակ այն հրապարակելով պետական կառավարման համակարգի մարմնի պաշտոնական կայքում: 
	Հիմք ընդունելով վերոգրյալը՝ առաջարկվում է Նախագծի 2-րդ կետի 2-րդ ենթակետի ձևակերպումը համապատասխանեցնել Մեթոդական հրահանգի պահանջներին:
	Առաջարկությունն ընդունվել է:
Նախագծում կատարվել է համապատասխան փոփոխություն:

	
	4. ՀՀ պետական եկամուտների կոմիտեի 2020-2024թթ. զարգացման և վարչարարության ռազմավարական ծրագրի (այսուհետ՝ Ռազմավարություն) նպատակների մի շարք ցուցանիշներ հստակ և չափելի չեն (օրինակ՝ 1.1.8, 1.1.11, 1.1.13, 2.1.2 և այլ նպատակների չափելի ցուցանիշները):
Այս կապակցությամբ հայտնում ենք, որ Մեթոդական հրահանգի 50-րդ կետի համաձայն՝ որևէ նպատակի չափման համար արդյունքային ցուցանիշը որակյալ և օգտակար համարվելու համար պետք է համապատասխանի սահմանված չափանիշներին: Մասնավորապես նշված կետի 1-ին ենթակետի համաձայն՝ ցուցանիշների սահմանման ժամանակ անհրաժեշտ է խուսափել ընդհանրական, անորոշ, ոչ հստակ բնույթի արտահայտություններից (օրինակ՝ «բարձր որակով», «տարվա ընթացքում», «պատշաճ մակարդակով» և այլ արտահայտություններից): 
	Հիմք ընդունելով վերոգրյալը՝ առաջարկվում է Ռազմավարության նպատակների չափելի ցուցանիշները համապատասխանեցնել Մեթոդական հրահանգի 50-52 կետերի պահանջներին:
	Առաջարկությունն ընդունվել է:
Նախագծում կատարվել են համապատասխան փոփոխություններ:

	
	5. Մեթոդական հրահանգի 66-րդ կետի համաձայն՝ բոլոր ռազմավարական փաստաթղթերը, նախքան դրանց հաստատումը, պետք է պարտադիր դրվեն հանրային քննարկումների՝ ՀՀ օրենսդրությամբ հանրային քննարկումների կազմակերպման և իրականացման համար սահմանված ընթացակարգերին համապատասխան: 
Հիմք ընդունելով վերոգրյալը՝ առաջարկվում է Ռազմավարությունը մինչև ՀՀ կառավարության հաստատմանը ներկայացնելը դնել հանրային քննարկման:
	Ընդունվել է ի գիտություն:
Նախագիծը տեղադրվել է e-draft իրավական ակտերի նախագծերի հրապարակման միասնական կայքում:

	
	6. Մեթոդական հրահանգի 67-րդ կետի համաձայն՝ պետական եկամուտների և ծախսերի վրա ազդեցություն ենթադրող բոլոր ռազմավարություններին կից կազմվում են Ռազմավարական փաստաթղթի տիտղոսաթերթեր, իսկ 70-րդ կետի համաձայն՝ տիտղոսաթերթը, ի լրումն ՀՀ օրենսդրությամբ սահմանված այլ փաստաթղթերի, հանդիսանում է շրջանառության մեջ դրվող ռազմավարական փաստաթղթի նախագծի անբաժան մասը: 
	Հիմք ընդունելով վերոգրյալը՝ առաջարկվում է Ռազմավարության նախագծին կից ներկայացնել նաև տիտղոսաթերթը:
	Առաջարկությունն ընդունվել է:
Տիտողոսաթերթը կցվում է:

	
	7. Ռազմավարության առանձին նպատակներն ու արդյունքային ցուցանիշները ձևակերպելիս հարկ է առաջնորդվել ՀՀ ԱԺ 2019թ. փետրվարի 14-ի N ԱԺՈ-002-ն որոշմամբ հավանության արժանացած Հայաստանի Հանրապետության կառավարության ծրագրի 8.1 մասի հարկային և մաքսային վարչարարությանը վերաբերող դրույթներով:
	Ընդունվել է ի գիտություն:

	ՀՀ էկոնոմիկայի նախարարություն
01/09.3/5866-19
02.07.2019թ.
	Առաջարկում ենք Նախագծի 3.2.7 կետը շարադրել հետևյալ բովանդակությամբ.
	«ՊԵԿ մաքսակետերի տեխնիկական հագեցվածության ապահովում (ԳՈՐԾՈՂՈՒԹՅՈՒՆ՝ ապահովել ՊԵԿ մաքսակետերը սննդամթերքի անվտանգության, ռենտգենյան, մաքսային հսկողության ու օպերատիվ-հետախուզական միջոցառումների անցկացման համար անհրաժեշտ սարքավորումներով)»:
	Գործողության նման խմբագրումը ենթադրում է սննդամթերքի անվտանգության հսկողության հետ կապված գործառույթների իրականացում, ինչը դուրս է ՀՀ ՊԵԿ լիազորությունների շրջանակներից:


	ՀՀ կենտրոնական բանկ
02/08.2/31073-2019
03.07.2019թ.
	1. Քանի որ ՀՀ 2020-2022 թվականների ՄԺԾԾ-ը դեռևս մշակման փուլում է, իսկ տնտեսական աճը գնաճի ներկայիս 4 տոկոս նպատակային ցուցանիշի պայմաններում կարող է տարբեր լինել՝ պայմանավորված կառավարության կողմից իրականացվող կառուցվածքային բարեփոխումներով, անհրաժեշտ է նշել ծրագրում, որ անվանական ՀՆԱ-ի 2022-2024 թվականների ցուցանիշներն ունեն ընդամենը ինդիկատիվ բնույթ:
	Առաջարկությունն ընդունվել է:
Նախագծում կատարվել է համապատասխան փոփոխություն:

	
	2. Թեև ռազմավարության մեջ սահմանված են առաջիկա 5 տարիների հարկային եկամուտների նպատակային ցուցանիշները և դրանց ապահովման միջոցառումները, սակայն չկա անդրադարձ այն մասին, թե ինչպիսին է լինելու հարկային եկամուտների կառուցվածքը, և որքան է լինելու յուրաքանչյուր հարկատեսակի նպաստման չափը:
	Ռազմավարության շրջանակներում կարևորվում է բյուջեի եկամուտների ապահովման խնդիրը, իսկ առանձին հարկային եկամուտների կառուցվածքի ներառման անհրաժեշտությունը բացակայում է: Դա առավել դետալային և խորը վերլուծական աշխատանք է, ինչը չի հանդիսանում սույն ռազմավարության հիմնական խնդիրը: Միաժամանակ, հարկ է նշել, որ հարկային եկամուտների կառուցվածքը պայմանավորված է այլ գործոններով, մասնավորապես՝ հարկային քաղաքականությամբ և օրենսդրության փոփոխություններով, որը դուրս է ՊԵԿ լիազորությունների շրջանակներից: 

	
	3. Ֆիզիկական անձանց եկամուտների և ծախսերի ինքնահայտարարագրման գաղափարն ընդհանուր առմամբ ողջունելի է, սակայն կարծում ենք, որ այն ծրագրով նախատեսված խթանող գործիքակազմից (կատարված ծախսերի մի մասի վերադարձ) բացի պետք է ունենա նաև պարտադրող գործիքակազմ:
	Ընդունվել է ի գիտություն:
Նախատեսվող փոփոխություններն իրականացվելու են օրենքին համապատասխան, ինչը ենթադրում է նաև պարտադրող գործիքակազմ:

	
	4. Կարծում ենք, որ հարցումների հիման վրա տեղեկատվության միջազգային փոխանակաման գործընթացների արդիականացմանը զուգահեռ անհրաժեշտ է հնարավորինս պարզեցնել նաև բացառապես հետազոտությունների նպատակով օգտագործվող հայցման ընթացակարգերը՝ պահպանելով հարկ վճարողների անձնական տվյալների գաղտնիությունը (օրինակ՝ առանձին ապրանքների մասով առկա մեծ տվյալները կարող են օգտագործվել ոչ միայն հարկային, այլև այլ բնույթի տնտեսական հետազոտությունների իրականացման համար):
	Ընդունվել է ի գիտություն:
Նշված առաջարկությունն այլ հետազոտությունների հարց է և դուրս է ռազմավարության նպատակներից: Գործընթացը նախատեսվում է իրականացնել օրենքով սահմանված կարգով՝ ՊԵԿ ՏՏ հնարավորությունների սահմաններում:

	
	5. Ծրագրում անդրադարձ է կատարված հարկային պոտենցիալի գնահատմանը, ինչը կարևոր ցուցանիշ է հարկային վարչարարության տեսանկյունից և այդ մասին նշված է նաև ԱՄՀ-ի հետ 2019 թվականի մայիսի 2-ին ստորագրված «Մտադրությունների մասին» նամակում (Letter of Intent): Այդ նպատակով կարող է օգտագործվել, օրինակ, ԱՄՀ-ի կողմից մշակված RA-GAP մեթոդաբանությունը, որը թույլ է տալիս գնահատել հարկային եկամուտների պոտենցիալը «ներքևից վերև մոտեցման» (bottom-up approach) հիման վրա՝ օգտագործելով տնտեսության առանձին ճյուղերում կատարված պատահական հարկային ստուգումների վերաբերյալ տվյալները: Այդպիսի գործիքներից է նաև Tax Administration Assessment Tool-ը (TADAT), որում հարկային եկամուտների պոտենցիալի գնահատումը հիմնված է 55 գործոնների բազմակողմանի վերլուծության վրա: 
	Ընդունվել է ի գիտություն:
Հարկ է նշել, որ հարկային եկամուտների պոտենցիալի հաշվարկման «ներքևից վերև մոտեցումը» հանդիսանում է հարկային եկամուտների պոտենցիալի հաշվարկման եղանակներից միայն մեկը, որի մանրամասն նկարագրությունը ռազմավարության մեջ ներկայացման հարց չէ:
Ինչ վերաբերում է TADAT-ին, ապա վերջինս հանդիսանում է հարկային վարչարարության գնահատման գործիք, որի շրջանակներում հարկային պոտենցիալի գնահատում չի իրականացվում:

	
	6. ԱՄՀ-ի հետ «Մտադրությունների մասին» նամակում հարկային վարչարարությանը բավականին մեծ դեր է վերապահված և նշված է գործողությունների հստակ պլան հարկային եկամուտների պոտենցիալի գնահատման, հարկային համապատասխանության (tax compliance) աստիճանի բարձրացման և այլ ուղղություններով: Այս առումով կարևոր է հավաստիանալ, որ ռազմավարությամբ նախատեսված միջոցառումները համահունչ են նամակի բովանդակությանը և ներառում են նախանշված կետերը:
	Ընդունվել է ի գիտություն:
Ռազմավարությամբ ներկայացված հարկային վարչարարության մոտեցումները համահունչ են ԱՄՀ-ի հետ «Մտադրությունների մասին» նամակում ներառված հարկային վարչարարության կետերին, բացառությամբ՝ քաղաքականությանը վերաբերող առաջարկությունների, որոնք դուրս են ՊԵԿ լիազորությունների շրջանակներից:

	ՀՀ ֆինանսների նախարարություն
29.10.2019թ.
01/2-3/17648-2019
	1. Նախ, հայտնում ենք, որ բացի ՀՀ կառավարության վերոնշյալ որոշման նախագծից, ՀՀ ֆինանսների նախարարության քննարկմանն է ներկայացվել նաև «Հայաստանի Հանրապետության պետական եկամուտների կոմիտեի հարկային վարչարարության 2019-2023 թվականների ռազմավարությունը հաստատելու մասին» ՀՀ կառավարության որոշման նախագիծ: Ընդ որում, «Հայաստանի Հանրապետության պետական եկամուտների կոմիտեի հարկային վարչարարության 2019-2023 թվականների ռազմավարությունը հաստատելու մասին» ՀՀ կառավարության որոշման նախագծով նախատեսված միջոցառումների հիմնական մասը նախատեսված է նաև «Հայաստանի Հանրապետության պետական եկամուտների կոմիտեի 2020-2024 թվականների զարգացման և վարչարարության ռազմավարական ծրագիրը հաստատելու մասին» ՀՀ կառավարության որոշման նախագծով: Բացի այդ, ինչպես հայտնի է, ներկա փուլում աշխատանքներ են իրականացվում նաև Հարկային բարեփոխումների ռազմավարական փաստաթղթի մշակման ուղղությամբ: Այսինքն, ստացվում է, որ առաջիկա տարիներին ՀՀ պետական եկամուտների կոմիտեի զարգացման ուղղությունները սահմանված են լինելու երեք տարբեր փաստաթղթերով:
Այս առումով, գտնում ենք, որ նպատակահարմար է, որ ՀՀ պետական եկամուտների կոմիտեի զարգացման ուղղությունները սահմանվեն մեկ միասնական փաստաթղթով: Գտնում ենք նաև, որ հարկային համակարգի զարգացմանը վերաբերող ռազմավարական ուղղություններն ամրագրող և ՀՀ կառավարության կողմից սահմանվող փաստաթղթերը պետք է ունենան տրամաբանական փոխկապակցվածություն, այլապես հարկային համակարգի զարգացմանն ուղղված գործողությունները կարող են բավարար չափով կոորդինացված չլինել։ Հետևաբար, գտնում ենք, որ հարկային համակարգի զարգացմանն ուղղված՝ ՀՀ կառավարության կողմից մշակվող և հաստատվող փաստաթղթերը պետք է ունենան հիերարխիկ բնույթ: Մասնավորապես, գտնում ենք, որ ՀՀ ֆինանսների նախարարության կողմից մշակված՝ Հայաստանի Հանրապետությունում հարկային բարեփոխումների իրականացման ռազմավարության մեջ պետք է արտացոլվի հարկային քաղաքականության և վարչարարության զարգացման ու արդիականացման ուղղությունների վերաբերյալ ՀՀ կառավարության տեսլականը, որից հետո ՀՀ պետական եկամուտների կոմիտեի կողմից նպատակահարմար համարվելու դեպքում, կարող են սահմանվել այդ տեսլականին հասնելու համար անհրաժեշտ միջոցառումները, քայլերը, ակնկալվող արդյունքները, գնահատման ցուցանիշները և այլն:
Հաշվի առնելով վերոգրյալը՝ գտնում ենք, որ ՀՀ ֆինանսների նախարարության և ՀՀ պետական եկամուտների կոմիտեի կողմից մշակված՝ վերոնշյալ փաստաթղթերի հետագա քննարկումները նպատակահարմար է իրականացնել համատեղ: Միաժամանակ, հաշվի առնելով այն հանգամանքը, որ ՀՀ ֆինանսների նախարարության կողմից մշակված՝ վերոնշյալ փաստաթղթի վերաբերյալ ՀՀ պետական եկամուտների կոմիտեն հայտնել է, որ նպատակահարմար չի համարում դրանում հարկային վարչարարությանը վերաբերող դրույթների ներառումը և առաջարկել է փաստաթուղթը վերախմբագրել՝ թողնելով միայն հարկային քաղաքականությանը վերաբերող դրույթներ՝ առաջարկում ենք ևս մեկ անգամ քննարկել հարկային վարչարարությանը վերաբերող ռազմավարական ուղղությունները ՀՀ ֆինանսների նախարարության կողմից մշակված փաստաթղթում ներառելու նպատակահարմարության հարցը և ՀՀ ֆինանսների նախարարություն ներակայացնել համապատասխան առաջարկություններ:
	«Հայաստանի Հանրապետության պետական եկամուտների կոմիտեի հարկային վարչարարության 2019-2023 թվականների ռազմավարությունը հաստատելու մասին» ՀՀ կառավարության որոշման նախագծով նախատեսված միջոցառումների ոչ թե հիմնական, այլ բոլոր մասերը նախատեսված են «Հայաստանի Հանրապետության պետական եկամուտների կոմիտեի 2020-2024 թվականների զարգացման և վարչարարության բարելավման ռազմավարական ծրագիրը հաստատելու մասին» ՀՀ կառավարության որոշման նախագծով, ուստի «Հայաստանի Հանրապետության պետական եկամուտների կոմիտեի հարկային վարչարարության 2019-2023 թվականների ռազմավարությունը հաստատելու մասին» փաստաթղթին հետագա ընթացք չի տրվել (կասեցվել է), քանի որ «Հայաստանի Հանրապետության պետական եկամուտների կոմիտեի 2020-2024 թվականների զարգացման և վարչարարության բարելավման ռազմավարական ծրագիրը հաստատելու մասին» ՀՀ կառավարության որոշման նախագիծն ավելի ընդգրկուն փաստաթուղթ է, հետևաբար նույն միջոցառումների վերաբերյալ երկու փաստաթուղթ լինելու խնդիր առկա չէ:
Ինչ վերաբերում է ՀՀ ֆինանսների նախարարության կողմից մշակվող փաստաթղթին, վերահաստատում ենք այն կարծիքը, որ քաղաքականությանը վերաբերող ուղղություններն անհրաժեշտ է տարանջատել ՀՀ ՊԵԿ ռազմավարական ծրագրից, քանի որ վերջինս վերաբերում է ՀՀ ՊԵԿ-ի` որպես պետական առանձին մարմնի զարգացմանը և նրա կողմից իրականացվող վարչարարության բարելավմանը: Համակարծիք ենք, որ ՀՀ ՖՆ կողմից մշակվող փաստաթղթի և ՀՀ ՊԵԿ-ի 2020-2024 թվականների զարգացման և վարչարարության բարելավման ռազմավարական ծրագրի միջև հակասություններ չպետք է լինեն, ուստի, եթե ՀՀ ՖՆ-ի կողմից նկատվել են նման հակասություններ, ապա ցանկալի կլիներ հստակ ներկայացնել դրանք` առարկայական քննարկում ծավալելու և հակասությունները վերացնելու նպատակով: 
Միաժամանակ, անհասկանալի է և կառուցողական չէ այն մոտեցումը, երբ ՀՀ ՊԵԿ կողմից մշակված նախագիծը ՀՀ ՖՆ կարծիքի ներկայացված լինելու և երկար ժամանակ դիրքորոշում ստացած չլինելու պայմաններում` ՀՀ ՖՆ կողմից մշակվում և կարծիքի է ներկայացվում այլ փաստաթուղթ, որում միաժամանակ, ըստ էության, չեն ներառվում ՀՀ ՊԵԿ կողմից նախանշված ուղղությունները:


	
	2. Քննարկման ներկայացված փաստաթուղթը վերաբերում է ՀՀ պետական եկամուտների կոմիտեի և հարկային վարչարարության զարգացման ուղղություններին: Այդ կապակցությամբ, առաջարկում ենք փաստաթղթի շրջանակներում հիմնական այս երկու ուղղություններն առանձնացնել միմյանցից կամ ունենալ առանձին փաստաթղթեր՝ հաշվի առնելով այն հանգամանքը, որ փաստաթղթի շրջանակներում միախառնվել են պետական եկամուտների կոմիտեի, որպես պետական կառույցի, զարգացմանն ուղղված միջոցառումները (օրինակ՝ կադրային քաղաքականություն կամ սերվերային տնտեսության զարգացում) և հարկային վարչարարության զարգացման ուղղությունները (օրինակ՝ հետբացթողումային հսկողության կատարելագործման ուղղությունները և հարկ վճարողների սպասարկման որակը բարելավելուն ուղղված ուղղությունները): Ներկայացված նկատառումն իր ընդգծված արտացոլումն է գտնել, օրինակ, փաստաթղթի 1-ին ռազմավարական նպատակի իրագործմանն ուղղված միջոցառումների շարքում: Այդ միջոցառումներից առաջին 8 միջոցառումներն ուղղակիորեն ուղղված են ՀՀ պետական եկամուտների կոմիտեի ներքին կարողությունների զարգացմանը, իսկ, օրինակ, 9-րդ միջոցառումը (ներդնել հաշվարկային փաստաթղթերի դուրս գրման և հաշվետվությունների ներկայացման համակարգերի բջջային հավելվածներ) ուղղակիորեն հարկային վարչարության ուղղվածության միջոցառում է:
Մյուս կողմից, պետք է նկատել, որ վերոնշյալ խնդիրը հանգեցրել է նրան, որ հարկային քաղաքականության և հարկային վարչարարության համար և առհասարակ հարկային համակարգի հետագա զարգացման համար այնպիսի կարևոր ուղղություն, ինչպիսին է ֆիզիկական անձանց եկամուտների հայտարարագրման համակարգի զարգացումը, դիտարկված է որպես ՀՀ պետական եկամուտների կոմիտեի խիստ ընթացիկ գործունեությանը վերաբերող այնպիսի միջոցառման հետ, ինչպիսին ՀԴՄ-ների միջոցով ստուգման ակտերի կամ հսկիչ գնումների արձանագրությունների կազմումն է:

	Կարծում ենք, որ ՊԵԿ-ի զարգացման և վերջինիս կողմից իրականացվող վարչարարության զարգացման ուղղություններն առանձնացնելու և երկու առանձին փաստաթուղթ ունենալու առաջարկը հիմնավոր չէ, քանի որ ըստ էության վերջիններս սերտ փոխկապակցված են և հնարավոր չէ դրանք հստակորեն տարանջատել: Օրինակ` եթե Կոմիտեն նախատեսում է հարկ վճարողների հետ փաստաթղթերը փոխանակել էլեկտրոնային եղանակով, ինչն անժխտելիորեն հարկային վարչարարության զարգացման ուղղություն է, ապա պարտադիր պայման է, որ Կոմիտեն միաժամանակ ունենա համապատասխան տեխնիկական հնարավորություն և այդպես շարունակ: 
Միաժամանակ ռազմավարության նախագիծը վերաբերում է նաև մաքսային մարմնին և մաքսային վարչարարությանը, ուստի ՀՀ ՖՆ տրամաբանությամբ պետք է մշակվի 4 առանձին փաստաթուղթ, ինչը պետական մարմնի և նրա գործառույթների միասնականության, իրավական ակտի համակարգվածության և ամբողջականության տեսանկյունից առնվազն ընդունելի չէ:
Ինչ վերաբերում է ֆիզիկական անձանց եկամուտների հայտարարագրման համակարգի զարգացմանը, ապա հարկ է նշել, որ նշված համակարգի զարգացումը ռազմավարական փաստաթղթում սահմանվել է որպես Վարչարարության արդյունավետության բարձրացում, եկամուտների ավելացում, ստվերի կրճատում զարգացման ռազմավարական նպատակի իրագործմանն ուղղված միջոցառում, ինչը բազմաթիվ այլ միջոցառումների հետ համատեղ, հանգեցնելու է զարգացման ռազմավարական նպատակի իրագործմանը:

	
	Ընդհանուր նկատառումներ.
1. Ծրագրի նախագծով ներկայացված են ՀՀ պետական եկամուտների կոմիտեի զարգացման ռազմավարական հինգ նպատակներ: Մասնավորապես՝
1) կառավարման համակարգերի կատարելագործում,
2) վարչարարության արդյունավետության բարձրացում, եկամուտների ավելացում, ստվերի կրճատում,
3) ենթակառուցվածքների արդիականացում, կառուցում,
4) հանրության հետ երկխոսության մակարդակի բարելավում,
5) մարդկային ռեսուրսների կառավարման արդի համակարգի ներդրում (բարելավում):
Միաժամանակ, Ծրագրի նախագծով ներկայացված են յուրաքանչյուր նպատակի իրականացման ենթանպատակներ և միջոցառումներ: Ներկայացված է նաև միջոցառումների իրականացման համար անհրաժեշտ ֆինանսական միջոցների վերաբերյալ տեղեկատվությունը՝ ռազմավարության բյուջեն: 
Ծրագրի նախագծով ներկայացվել են բազմաթիվ միջոցառումներ, և յուրաքանչյուր միջոցառման իրականացումը ՀՀ պետական եկամուտների կոմիտեի կողմից կարևորվում է վերջինիս գործառույթների իրականացման արդյունավետության բարձրացման առումով: Այս առումով, հայտնում ենք, որ ներկայացված միջոցառումներից յուրաքանչյուրը կարող է այս կամ այն ձևով նպաստել ՀՀ պետական եկամուտների կոմիտեի գործառույթների իրականացման արդյունավետության բարձրացմանը, սակայն, գտնում ենք, որ նախ, անհրաժեշտ է գնահատել յուրաքանչյուր միջացառման իրականացման համար ծախսվող ռեսուրսները, այդ թվում՝ պետական բյուջեից կատարվող ծախսերը, որոնք, ըստ Ծրագրի նախագծի, 2020-2024 թվականներին կազմելու են մոտ 32.4 մլրդ. դրամ և այդ միջոցառման հնարավոր դրական ազդեցությունը ՀՀ պետական եկամուտների կոմիտեի առջև դրված խնդիրների իրականացման տեսանկյունից:
Այս առումով, հայտնում ենք, որ, մասնավորապես, Ծրագրի նախագծի՝
1) 1.1.9-րդ կետով առաջարկվում է ստեղծել հավելված, որը հնարավորություն է տալու դուրս գրել հաշվարկային փաստաթղթեր և որի ստեղծման համար պահանջվելու է 50 մլն. դրամ,
2) 2.1.5-րդ կետով առաջարկվում է հնարավորություն ստեղծել, որպեսզի ՀԴՄ ստուգման ակտի կամ հսկիչ գնման արձանագրության կազմման գործընթացն իրականացվի խախտումը հայտնաբերելու պահին` հսկիչ դրամարկղային մեքենայի միջոցով: Նշյալ հնարավորության ստեղծման համար պահանջվելու է 8 մլն. դրամ,
3) 3.2.3-րդ կետով առաջարկվում է արդիականացնել երկաթուղային մաքսակետերը (վերակառուցել և արդիականացնել ՀՀ «Այրում» և Վրաստանի «Սադախլո» երկաթուղային մաքսակետերը): Նշյալ միջոցառման համար պահանջվելու է 645 մլն. դրամ:
Օրինակ, մեր գնահատմամբ լրացուցիչ հիմնավորման կարիք ունի հաշվարկային փաստաթղթերը բջջային հեռախոսի միջոցով դուրս գրելու հնարավորություն տվող հավելվածի մշակման համար 50 մլն. դրամ գումար ծախսելու առաջարկությունը, առավել ևս այն պարագայում, որ հավելվածի հետագա սպասարկումը նույնպես գումարներ է պահանջելու և հավելվածն օգտագործելու կարիք ունեցող տնտեսավարող սուբյեկտների շրջանակը գնահատված չէ: Այս առումով, նախ անհրաժեշտ է գնահատել և հասկանալ, թե նշյալ միջոցառումները որքանով կարող են նպաստել ՀՀ պետական եկամուտների կոմիտեի խնդիրների լուծմանը և որքանով է նպատակահարմար առկա ռեսուրսները այդ թվում՝ ֆինանսական ծախսել կոնկրետ այդ միջոցառումներն իրականացնելու համար:

	1) Ծրագրի 1.1.9-րդ կետի վերաբերյալ
 Համաշխարհային բանկի հարկային վարչարարության արդիականացման ծրագրի շրջանակում «Հետազոտական ռեսուրսների կովկասյան կենտրոն-Հայաստան» հիմնադրամի կողմից իրականացվել է հարկային վարչարարության նկատմամբ հարկատուների ընկալման և վերաբերմունքի վերաբերյալ հարցում, որի արդյունքում հարկ վճարողների 85.3%-ը նշել են, որ ակնկալում են ՀՀ ՊԵԿ կողմից մատուցվող նոր տեխնոլոգիական ծառայություններ, մասնավորապես՝ հարկային հավելված հեառխոսների համար: Հաշվի առնելով նշված հանգամանաքը և կարևորելով ՊԵԿ կողմից տեխնոլոգիական առաջընթացին համընթաց (ինչու չէ նաև առաջանցիկ տեմպերով) քայլելու անհաժեշտությունը՝ կարծում ենք առաջիկա 5 տարիների ընթացքում նման ծառայության մատուցումը իրատեսական է, համապատասխանում է հարկ վճարողների ակնկալիքներին, իսկ դրա ներառումը ռազմավարության շրջանակներում՝ հիմնավոր է:
Հարկ է նշել նաև, որ հաշվարկային փաստաթղթերի դուրսգրման և հաշվետվությունների ներկայացման էլեկտրոնային համակարգերի բջջային հավելվածների ներդրման դրական ազդեցությունը, մանրամասն նկարագրված է ռազմավարության մեջ։
Հարկ վճարողը ցանկացած պահի կարող է տեղեկություն ստանալ իր անձնական հաշվի քարտի տվյալների մասին, ձևավորել քաղվածք, ձեռքի տակ ունենալ հսկիչ-դրամարկղային մեքենայի տվյալները, տեսնել ֆիսկալ հասույթի և հասույթի մանրամասները: Նշյալ բջջային հավելվածը թույլ կտա հարկ վճարողին նաև համակարգչին հասանելիություն չունենալու պարագայում կատարել պարտավորությունների դիմաց վճարումներ: 
Այսպիսով, հարկ վճարողը կունենա նոր գործիքներ, որոնք թույլ կտան հարկային մարմնի ներկայացնել անհրաժեշտ փաստաթղթեր, ինչպես նաև հաշվարկային փաստաթղթերի հետ աշխատել անկախ գտնվելու վայրից` արդյունքում խնայելով բիզնեսի համար այդքան թանկ ժամանակը: Այս smartphone-ների համար նախատեսված ծրագրային ապահովումները խթան կհանդիսանա B2G և B2B գործընթացների համար, դրանք դարձնելով առավել արագ և անկախ ժամանակից ու տարածությունից: 
2) Ծրագրի 2.1.5-րդ կետի վերաբերյալ
Հսկիչ դրամարկղային մեքենաների կիրառության ճշտության ստուգման ակտի կամ հսկիչ գնման արձանագրության նախագծերի կազմման էլեկտրոնային համակարգի ներդրման արդյունավետությունը կայանում է նրանում, որ ՀԴՄ ստուգման ակտի կամ հսկիչ գնման արձանագրության կազմման գործընթացն իրականացվում է խախտումը հայտնաբերելու պահին, այն կրճատում է խախտման արձանագրման համար ծախսվող ժամանակը, թղթատարությունը և միաժամանակ նվազեցնում է կոռուպցիոն ռիսկերը։
3) Ծրագրի 3.2.3-րդ կետի վերաբերյալ
Նշված միջոցառման ֆինանսավորումն ակնկալվում է ԵՄ Սահմանների համալիր կառավարման նախաձեռնության շրջանակներում որպես դրամաշնորհ։ Ծրագրի ընդհանուր արժեքը կազմում է շուրջ՝ 12 մլն եվրո, երկու երկրների համար՝ հավասար չափաքանակով, որոնցից յուրաքանչյուրը կիրականացնի համաֆինանսավորում իր չափաբաժնի 20 տոկոսի չափով, որը կազմում է ՀՀ պետբյուջեից՝ 645 մլն ՀՀ դրամ:
Միաժամանակ, հարկ է նշել, որ ֆինանսական ռեսուրսների գնահատման առումով տրվել է փորձագիտական գնահատական, հիմնվելով ՊԵԿ-ի արդեն իսկ մի քանի տարի ունեցած փորձի, հմտությունների և ձևավորված գիտելիքների հիման վրա։ Ռազմավարության մեջ միջոցառումներին տրված է նախնական ֆինանսական գնահատական, վերջնական գնահատականը կձևավորվի համապատասխան մրցույթների հայտարարման և գնման գործընթացների իրականացման արդյունքում։

	
	2. Առաջարկում ենք Ծրագրի նախագծով թիրախավորված հարկեր/ՀՆԱ և 2020-2022 ՄԺԾԾ-ով նախատեսվող (ՀՀ պետական եկամուտների կոմիտեի կողմից ՀՀ ֆինանսների նախարարություն ներկայացված) նույն ցուցանիշը համապատասխանեցնել միմյանց, ի ցույց դնելով ՀՀ կառավարության ծրագրի 8.1-ին բաժնով նախանշված վերջնարդյունքի ապահովումը, այն է՝ «Նշված քայլերի արդյունքում Կառավարությունը հարկային վարչարարության արդյունավետության բարձրացման և ստվերային տնտեսության կրճատման ճանապարհով նախատեսում է ապահովել հարկեր/ՀՆԱ ցուցանիշի շարունակական աճ առավելագույն հնարավորի սահմաններում»: Ընդ որում, առաջարկում ենք առանձին նշել Ծրագրի իրականացման ռիսկերը և դրանց տեղի ունենալու պարագայում հարկեր/ՀՆԱ ցուցանիշի վատատեսական սցենարը:
Ստորև ներկայացնում ենք Ծրագրի նախագծի համար կանխատեսվող և 2020-2022 ՄԺԾԾ-ով նախատեսված մակրոտնտեսական ցուցանիշների գծով շեղումների համեմատական աղյուսակը:

	
	ՄԺԾԾ
	Ըստ ՊԵԿ-ի (2020-2024թթ ռազմավարական զարգացման ծրագիր)

	
	ՀՆԱ
	հարկային եկամուտներ և պետական տուրքեր (հիմք է ընդունվել ՊԵԿ-ի առաջարկը)
	հարաբերությունը ՀՆԱ-ի նկատմամբ
	ՀՆԱ
	հարկային եկամուտներ և պետական տուրքեր
	հարաբերությունը ՀՆԱ-ի նկատմամբ

	2020թ.
	6,975.4
	1,621.2
	23.2%
	7,275.9
	1,630.9
	22.4%

	2021թ.
	7,615.7
	1,787.5
	23.5%
	7,990.0
	1,823.8
	22.8%

	2022թ.
	8,320.6
	1,988.8
	23.9%
	8,789.8
	2,030.6
	23.1%



	Ներկայացված աղյուսակը ներառված է եղել ռազմավարության նախնական տարբերակում, երբ դեռևս «Հայաստանի Հանրապետության 2020-2022 թվականների պետական միջնաժամկետ ծախսերի ծրագիրը հաստատելու մասին» ՀՀ կառավարության 10.07.2019թ. թիվ 900-Ն որոշումն ընդունված չէր: Աղյուսակում ներառված են եղել 2019-2021թթ. ՄԺԾ ծրագրի տվյալները: Որոշման ընդունումից հետո ՀՀ կառավարություն ուղարկված տարբերակում աղյուսակի ՀՆԱ-ի ցուցանիշները համապատասխանեցվել են և թիրախավորվել է հարկեր/ՀՆԱ ցուցանիշի տարեկան 0.3-0.5 տոկոսային կետով բարելավման սկզբունքը, որոնց հիման վրա և հաշվարկվել են հարկային եկամուտները:
Միաժամանակ, կարծում ենք ռազմավարությունը և ՄԺԾ ծրագիրը կարող են չհամընկնել, այլապես կբացակայի ՊԵԿ ռազմավարության մեջ նշված ցուցանիշների ներառման անհրաժեշտությունը: Անշուշտ, ՊԵԿ ռազմավարությունը պետք է համահունչ լինի ՀՀ կառավարության որդեգրած քաղաքականության ուղղություններին և ՄԺԾ ծրագրերին, սակայն կարևոր է, որ ՊԵԿ-ն ունենա նաև նշված հարցերի վերաբերյալ իր տեսլականը և գնահատականները՝ որպես վարչարարություն իրականացնող մարմին: Բացի այդ, անհրաժեշտ է նկատի ունենալ, որ ՄԺԾ ծրագրերն ինքին ճկուն և փոփոխուն են և ՀՆԱ-ի կամ հարկային եկամուտների սպասումները և կանխատեսումները տարեկան ճշգրտվում են մի քանի անգամ, ուստի ներկայացված առաջարկությունն ընդունելու պարագայում, միայն այդ հիմքով, անհրաժեշտություն է առաջանալու տարեկան մի քանի անգամ փոփոխել նաև ՊԵԿ ռազմավարությունը, ինչը տրամաբանական չէ:
Հարկ է նշել նաև, որ ՄԺԾ ծրագրերով կանխատեսվող ցուցանիշները ՀՀ պետական բյուջեի տարեկան ցուցանիշների օրենքով սահմանման ժամանակ միշտ փոփոխվում են, ուստի կարծում ենք, որ ամենևին պարտադիր չէ և նույնիսկ հնարավոր չէ, որ 5 տարվա ռազմավարության բոլոր ցուցանիշները համապատասխանեն 3 տարվա համար յուրաքանչյուր տարի փոփոխվող ՄԺԾ ծրագրերի ցուցանիշներին: Կարևորը, մեր կարծիքով, ծրագրի թիրախավորված վերջնական ցուցանիշներն են, որոնք բավականին հավակնոտ են: 

	
	3. Առաջարկում ենք Ծրագրի նախագծում ներառել միջոցառումների իրականացման համար անհրաժեշտ ֆինանսական ռեսուրսների գնահատականի (ընդհանուր 32.2 մլրդ. դրամ 5-ամյա ժամանակահատվածի համար) համար հիմք հանդիսացող հաշվարկ-հիմնավորումների իրականացման մեթոդաբանությունը և այն բազային (ելակետային) տեղեկատվությունը, որը որպես մուտքային տեղեկատվություն, կիրառված է այդ հաշվարկների իրականացման ժամանակ: Օրինակ՝ «Մաքսային ենթահամակարգերի արդիականացում և տեխնիկական հագեցվածություն» ենթանպատակի իրագործման «ԱՏԳ մասնակիցների սպասարկման կենտրոնների» ստեղծում միջոցառման համար 5-ամյա ժամանակահատվածում նախատեսվում է ծախսել 20.0 մլրդ. դրամ, «Կադրային քաղաքականության և աշխատանքային մշակույթի ձևավորում» ենթանպատակի իրագործման «Մասնագիտական կրթության, վերապատրաստման և որակավորման համակարգի արդիականացում» միջոցառման համար՝ 5-ամյա ժամանակահատվածում շուրջ 1.0 մլրդ դրամ և «Հասարակության հետ դինամիկ հետադարձ կապի հնարավորությունների ընդլայնում» ենթանպատակի իրագործման «ՊԵԿ կայք-էջի արդիականացում» և «Հանրություն-ՊԵԿ» փոխվստահության մշակույթի ձևավորում» միջոցառումների իրականացման համար՝ 5-ամյա ժամանակահատվածում 260.0 մլն դրամ:
	Մինչ օրս ընդունված ռազմավարություններում նման հաշվարկներ ներառված չեն եղել, և մեր կարծիքով նպատակահարմար չէ նախագիծը ծանրաբեռնել նման հաշվարկ-հիմնավորումներով: 
Միաժամանակ, հարկ է նշել, որ ֆինանսական ռեսուրսների գնահատման առումով տրվել է փորձագիտական գնահատական, հիմնվելով ՊԵԿ-ի արդեն իսկ մի քանի տարի ունեցած փորձի, հմտությունների և ձևավորված գիտելիքների հիման վրա։ Ռազմավարության մեջ միջոցառումներին տրված է նախնական ֆինանսական գնահատական, իսկ վերջնական գնահատականը կձևավորվի համապատասխան մրցույթների հայտարարման և գնման գործընթացների իրականացման արդյունքում, որոնք կարող են ճշգրտվել յուրաքանչյուր տարվա պետական բյուջեի քննարկումնների ժամանակ:

	
	4.Առաջարկում ենք Ծրագրի նախագիծը քննարկելիս անդրադառնալ նաև ՀՀ պետական եկամուտների կոմիտեի կողմից ՀՀ վարչապետի 2019 թվականի փետրվարի 7-ի թիվ 02/16.8/5096-2019 հանձնարարականի կատարմանը և Ծրագիրը համապատասխանեցնել հանձնարարականով նախատեսված մոտեցումներին: Կից ներկայացվում է ՀՀ պետական եկամուտների կոմիտեի կողմից նշված հանձնարարկանի կատարման վերաբերյալ Տեղեկանք-վերլուծությունը: 
	Անհասկանալի է նախագծի քննարկումը ՀՀ վարչապետի նշված հանձնարարականի կատարմամբ պայմանավորելու ՖՆ մոտեցումը (նույն տրամաբանությամբ նախագծի քննարկումը կարելի է պայմանավորել ՀՀ վարչապետի բազմաթիվ այլ հանձնարարականների կատարողականներով), այն դեպքում երբ ծրագրում ներառված չեն այնպիսի միջոցառումներ, որոնք կարող են հակասել նշված հանձնարարականով տրված մոտեցումներին: Հարկ է նշել, որ ներկայացված ռազնավարության նախագիծը ևս մշակվել է ՀՀ վարչապետի հանձնարարականի համաձայն:
Ինչ վերաբերում է ՖՆ կողմից նշված ՀՀ վարչապետի հանձնարարականին, ապա նշենք, որ ՀՀ ՊԵԿ դիրքորոշումը հանձնարարականի վերաբերյալ ներկայացվել է ինչպես ՀՀ կառավարություն, այնպես էլ ՀՀ ՖՆ, որին սահմանված կարգով ընթացք է տրվել:

	
	Ծրագրի նախագծի վերաբերյալ այլ նկատառումներ.
1. Ծրագրի նախագծի 5.2.1-ին կետում (139-141-րդ էջերում) նկարագրված է ՀՀ պետական եկամուտների կոմիտեի «Ուսումնական կենտրոն» ՊՈԱԿ-ի արդիականացման և վերաիմաստավորման ուղղությամբ միջոցառումների իրականացման եղանակը: Այդ ՊՈԱԿ-ը կազմակերպում է վերապատրաստման դասընթացներ՝ ՀՀ հարկային և մաքսային մարմինների ծառայողների համար, ինչի համար 2019 թվականին ՊՈԱԿ-ին տրամադրվել է 188․680 մլն․ դրամի չափով ֆինանսավորում։ Մեր դիտարկմամբ, պետական կառավարման համակարգի մարմինների կազմում առանձին ուսումնական հաստատություն ունենալու անհրաժեշտությունը լրացուցիչ հիմնավորման կարիք ունի, քանի որ նմանատիպ հաստատությունների կողմից մատուցվող կրթական բնույթի ծառայությունները ավանդաբար շուկայական այլընտրանքի համեմատությամբ ցածր արդյունավետություն (գին/որակ հարաբերություն) ունեն: Հետևաբար, առաջարկում ենք քննարկել ՊՈԱԿ-ի լուծարման և վերապատրաստման ծառայությունը համապատասխան ԲՈՒՀ-երի կամ մասնագիտական որևէ այլ կազմակերպության միջոցով իրականացնելու հնարավորությունը և նպատակահարմարությունը:

	ՀՀ ՊԵԿ ենթակայությամբ գործող ՀՀ ՊԵԿ Ուսումնական կենտրոնն անհրաժեշտ է որպեսզի շարունակի իր գործունեությունը, քանի որ Հայաստանում գործող ոչ մի ԲՈՒՀ չի կարող իրականացնել ուսումնական կենտրոնի գործառույթները: Դա պայմանավորված է այն հանգամանքով, ՀՀ ՊԵԿ Ուսումնական կենտրոնը չի հանդիսանում բարձրագույն կրթություն մատուցող կառույց, այլ որպես լրացուցիչ կրթություն նպատակաուղղված է հարկային և մաքսային ծառայողների աշխատանքային կարողությունների բարձրացմանը: 
Ուսումնական գործընթացը բարձր մակարդակով կազմակերպելու համար ՀՀ ՊԵԿ Ուսումնական կենտրոնում առկա են ուսումնական 6 լսարաններ՝ հագեցած անհրաժեշտ գույքով և տեխնիկայով, մասնավորապես՝ 4 լսարաններում առկա են պրոյեկտորներ (որոնցից 2-ը ինտերակտիվ պրոյեկտորներ են), 1 լսարան կահավորված է մաքսային հսկողության իրականացման ուսուցման սարքավորումներով, 4 լսարանում առկա են ընդհանուր թվով շուրջ 80 համակարգիչներ, որոնք օգտոգործվում են թե ուսումական գործընթացների, թե համակարգչային եղանակով թեստավորումների համար: Հարկ է նշել, որ Հայաստանում գործող ոչ մի ԲՈՒՀ հագեցված չէ նույնատիպ մասնագիտական լսարաններով:
Հարկային և մաքսային ծառայողների ուսումնական և վերապատրաստման դասընթացները նպատակահարմար է կազմակերպել ՊԵԿ համակարգի աշխատակիցների կողմից, կանխելու համար ծառայողական օգտագործման տեղեկատվության արտահոսքը, քանի որ վերապատրաստման և ուսումնական դասընթացների մեծ մասը պարունակում են ծառայողական գաղտնիք: Դրանք, մասնավորապես, առնչվում են մաքսանենգության դեմ պայքարին, մաքսային հսկողության հատուկ սարքավորումների օգտագործմանը, օպերատիվ հետախուզական գործառույթներին, հարկ վճարողներին վերաբերող տվյալների էլեկտրոնային բազային և այլն:
Բացի հարկային և մաքսային ծառայողների վերապատրաստումներից ուսումնական կենտրոնը, օրենսդրական փոփոխությունների իրազեկման շրջանակներում, կազմակերպում է դասընթացներ նաև հարկ վճարողների համար:
Վերը նշված հիմնավորմամբ ուսումնական կենտրոնի կողմից մատուցվող ծառայությունները մասնավորին պատվիրակելը մեր կարծիքով կլինի առավել ծախսատար և կհանգեցնի դասընթացների օգտավետության նվազմանը:
Անհրաժեշտության դեպքում, ՊԵԿ ուսումնական կենտրոնի գործունեության վերաբերյալ կարող է ներկայացվել լրացուցիչ տեղեկատվություն:

	
	2. Ծրագրի նախագծի 5.2.3-րդ կետում (144-145-րդ էջեր) սահմանվում է ՀՀ պետական եկամուտների կոմիտեի կինոլոգիական կենտրոնի ծառայողական կարողությունների կատարելագործման տեսլականը, ինչպես նաև Ծրագրի 3․2․1-ին կետում (113-115-րդ էջեր) նախատեսված է հարկային և մաքսային հսկողության շրջանակներում փորձաքննություններ իրականացնելու նպատակով փորձագիտական լաբորատորիաների ստեղծում: Կարծում ենք, այս հարցերը նույնպես պետք է դիտարկել վերը նկարագրված տրամաբանության շրջանակում՝ նշված կենտրոնի գործողությունը պետք է դադարեցնել և քննարկել դրա կողմից մատուցվող, ինչպես նաև վերոնշյալ նպատակով փորձագիտական ծառայությունները մրցակցային կարգով մասնագիտացված կազմակերպություններից ձեռք բերելու նպատակահարմարությունը:

	Ծրագրի 5.2.3 կետի վերաբերյալ.
Մաքսանեգնության դեմ պայքարի վարչության շնագիտական բաժնի /կենտրոն/ կողմից մատուցվող ծառայությունները մրցակցային կարգով մասնագիտացված կազմակերպություններից ձեռք բերելը հնարավոր չէ` հաշվի առնելով այն հանգամանքը, որ Հայաստանի Հանրապետությունում բացակայում է նմանատիպ ծառայություններ մատուցող որևէ կազմակերպություն: Նշենք ավելին՝ երբեմն Մաքսանեգնության դեմ պայքարի վարչությանն են դիմում Ազգային անվտանգության ծառայությունը և Ոստիկանության կազմակերպված հանցավորության դեմ պայքարի վարչության թմրամիջոցների անօրինական շրջանառության դեմ պայքարի վարչությունը` հայցելով Մաքսանեգնության դեմ պայքարի վարչության շնագիտական բաժնի շնագետների և ծառայողական շների մասնակցության ապահովումը քրեական դատավարության օրենսգրքով սահմանված խուզարկություններին, ինչպես նաև ստացված օպերատիվ տեղեկությունների հիման վրա ՀՀ պետական սահմանը հատող անձանց և տրանսպորտային միջոցների նկատմամբ հսկողության իրականացման գործողություններին, քանզի նշված գերատեսչությունների կազմում առկա ծառայողական շները անհրաժեշտ վարժեցում չեն անցել թմրամիջոցների և հոգեմետ նյութերի հայտնաբերման ուղղությամբ:
2019 թվականին Մաքսանենգության դեմ պայքարի վարչության կողմից նախաձեռնվել է, որ Շնագիտական կենտրոնի աշխատակիցներից և ծառայողական շներից մշտապես հերթապահություն իրականացնեն «Ագարակ» պետական սահմանի անցման կետում, քանզի Իրանի Իսլամական Հանրապետության հետ սահմանը մշտապես հանդիսանում է ռիսկային գոտի Հայաստանի Հանրապետություն թմրամիջոցների անօրինական ներմուծման, ինչպես նաև Հայաստանի տարածքով դրանց տարանցիկ փոխադրման տեսանկյունից, ինչը հանդիսանում է պետության ազգային անվտանգությանը սպառնացող վտանգ: Սահմանային անցակետերում շուրջօրյա կինոլոգիական ծառայության ապահովումն ընդգրկվել է ՊԵԿ-ի 2020-2024 թվականների զարգացման և վարչարարության բարելավման ռազմավարական ծրագրում:
Հատկանշական է, որ մաքսանենգների կողմից ամբողջ աշխարհում սկսվել են օգտագործվել թմրամիջոցների՝ մաքսային հսկողությունից թաքցման այնպիսի եղանակներ, որոնց դեպքում թմրամիջոցները հաճախ հնարավոր է լինում հայտնաբերել միայն ծառայողական շների օգնությամբ, և նշված դեպքերում նույնիսկ տեխնիկական միջոցների, այդ թվում՝ ռենտգեն սարքավորումների միջոցով հնարավոր չի լինում բացահայտել ապօրինի խմբաքանակների տեղափոխումը:
Համաշխարհային մաքսային կազմակերպության Կիոտոյի վերանայված կոնվենցիայի 6-րդ գլխի ուղեցույցում նույնպես կարևորվում է մաքսային մարմինների կողմից հատուկ վարժեցված շների օգտագործումը թմրամիջոցների, պայթուցիկ նյութերի, զենքի և այլ ապրանքների հայտնաբերման գործում՝ որպես հսկողության ոչ ինտրուզիվ ձև:
Հաշվի առնելով վերոգրյալը՝ գտնում ենք, որ ՀՀ մաքսային ծառայության կազմում կինոլոգիական կենտրոնի գործունեության դադարեցումը կհանդիսանա հետ քայլ ՀՀ մաքսային մարմինների զարգացման տեսանկյունից, ինչպես նաև կարող է խթանել ՀՀ պետական սահմանով թմրամիջոցների ապօրինի տեղափոխումը: 

Ծրագրի 3.2.1 կետի վերաբերյալ.
Հարկային և մաքսային հսկողության շրջանակներում փորձաքննություններ իրականացնելու նպատակով փորձագիտական լաբորատորիաներ ստեղծելու միջոցառումն անհրաժեշտ է այն հիմնավորմամբ, որ սեփական փորձագիտական լաբորատորիաներ ունեն բոլոր առաջավոր պետությունների մաքսային մարմինները, որը հնարավորություն է տալիս զգալիորեն կրճատել փորձաաքննության համար պահանջվող ժամանակը, բարձրացնել իրականացովող փարձաքննության աշխատանքների որակը, իրականացնել մի շարք նեղ մասնագիտական փորձաքննություններ, որը պահանջվում է օրինակ ապրանքների դասակարգման կամ ոչ սակագնային կարգավորման ժամանակ: 

	
	3. Աշխատանքի դիմաց արժանավայել հատուցման համակարգի ներդրման կապակցությամբ, Ծրագրի նախագծի 5.1.2-րդ կետում որպես այդ թիրախի նվաճման միջոցառում, նախատեսված է «ՊԵԿ աշխատակիցներին սոցիալական ավելի բարենպաստ պայմաններ ապահովելու նպատակով արտոնությունների տրամադրման համակարգ» ծրագրի մշակում (138-րդ էջ): Վերոշարադրյալի առնչությամբ, կարծում ենք, որ պետական կառավարման համակարգում պետք է գործի միասնական մոտեցում աշխատանքային գործունեության խրախուսման համար և ցանկացած բացառություն՝ «արտոնությունների տրամադրման» տեսքով անթույլատրելի է, քանզի մեր գնահատմամբ պետական համակարգում պաշտոն զբաղեցնող անձանց դասակարգման սահմանման մեջ չկան կարևոր, կամ ոչ այնքան կարևոր, կամ անկարևոր աշխատանք կատարողներ:

	Համակարծիք լինելով դիտարկմանը, որ պետական համակարգում պաշտոն զբաղեցնող անձանց դասակարգման սահմանման մեջ չկան կարևոր կամ ոչ այնքան կարևոր կամ անկարևոր աշխատանք կատարողներ, այնուամենայնիվ հարկ է նշել, որ որևէ երկրում չկա տարբեր աշխատանքների համահավասար վարձատրության համակարգ, (օրինակ՝ հաշվապահն այլ չափով է վարձատրվում, վաճառողն այլ չափով, ղեկավարը` ավելի բարձր, ենթական` համեմատաբար քիչ և այլն): Չթերագնահատելով այլ մարմինների կողմից կատարվող աշխատանքների կարևորությունը՝ պետք է միաժամանակ ընդունել նաև ՊԵԿ գործառույթների առանձնահատկություններն ու տնտեսական անվտանգության ապահովման գործում ունեցած պատասխանատվությունը: Կարծում ենք, որ բոլոր պետական մարմինների աշխատակիցների համար պետք է ներդնել արժանապատիվ, սոցիալական բարենպաստ պայմաններ, ապահովել աշխատակիցներին խրախուսելու ճկուն և մասնավոր հատվածում ձևավորված աշխատանքի վարձատրությանը մրցունակ մեխանիզմներ: Աշխատանքի դիմաց արժանավայել հատուցման համակագի ներդրմամբ կարող են որոշակիորեն չեզոքացվել ՀՀ ՊԵԿ համակարգում հնարավոր կոռուպցիոն ռիսկերը, ինչպես նաև ՊԵԿ-ից կադրերի արտահոսքը մասնավոր հատված: 

	
	4.ՀՀ պետական եկամուտների կոմիտեն իրականացնում է քննչական, հետաքննչական և օպերատիվ հետախուզության գործառույթներ։ Այս գործառույթների իրականացման վերաբերյալ Ծրագրի նախագծում համապատասխան դրույթներ նախատեսված չեն, ուստի կարծում ենք՝ անհրաժեշտ է առնվազն քննարկման առարկա դարձնել ներքոշարադրյալ մոտեցումը: Միասնականության և նույնանման գործառույթների իրականացման նպատակադրումներից ելնելով, ինչպես նաև հաշվի առնելով այն հանգամանքը, որ Հայաստանի Հանրապետությունում գործում են մասնագիտացված համապատասխան մարմիններ, որոնք իրականացնում են այդ գործառույթները՝ առաջարկում ենք դիտարկել համապատասխան գործառույթները ՀՀ քննչական և հետաքննչական համապատասխան մարմինների միջոցով իրականացնելու և ՀՀ պետական եկամուտների կոմիտեի նմանատիպ գործառույթների իրականացումը դադարեցնելու հարցը:

	ՀՀ ՊԵԿ ռազմավարությունը ոչ թե հանցագործությունների և իրավախախտումների դեմ պայքարի ծրագիր է, այլ համակարգի զարգացման և վարչարարության բարելավման ծրագիր, որտեղ ներառված են նաև ՊԵԿ իրավապահ գործառույթներին վերաբերող միջոցառումներ (օրինակ՝ 1.1.13, 3.2.7 կետերում նշված միջոցառումները և այլն): 
Ինչ վերաբերում է հանցագործությունների դեմ պայքարում ՀՀ ՊԵԿ-ին վերապահված լիազորությունները դադարեցնելու հարցին, ապա նշենք, որ այդ հարցը տարբեր նախագծերի և քննարկումների համատեքստում բազմիցս քննարկվել է և ՊԵԿ-ի կողմից ներկայացվել են դրանց անհրաժեշտության, իրավաչափության և արդյունավետության վերաբերյալ համապատասխան հիմնավորումներ:

	
	5.Ծրագրի նախագծի 3.1.2-րդ կետում (109-111-րդ էջեր) որպես թիրախ սահմանված է ՀՀ պետական եկամուտների կոմիտեի աշխատակիցների ծառայողական պարտականությունների պատշաճ իրականացումն ապահովելու համար նրանց կենսական օգտագործման ենթակառուցվածքների կառուցումը և արդիականացումը: Մասնավորապես, խոսքը գնում է նոր ենթակառուցվածքների ստեղծման անհրաժեշտության մասին, որպեսզի ՀՀ պետական եկամուտների կոմիտեի աշխատակիցները և նրանց ընտանիքի անդամները ունենան նվազագույն անհրաժեշտ բոլոր պայմանները՝ ՀՀ սահմանային անցման կետերում իրենց կենսագործունեությունն ապահովելու նպատակով: Թեև նշված շրջանակի կենսագործունեության պայմանների բարելավման անհրաժեշտությունը չի վիճարկվում մեր կողմից, այնուամենայնիվ, այս նախաձեռնության իրագործման առաջարկվող ձևաչափը, կարծում ենք, ունի որոշակի թերություններ։ Մեր դիտարկմամբ, տվյալ պարագայում կարելի է կիրառել «ավելի շուկայական» լուծում, կամ ուսումնասիրել ծառայությամբ պայմանավորված ժամանակավոր կացության հետ կապված ծախսերի փոխհատուցման հնարավորությունները, կամ դիտարկել նշված ենթակառուցվածքների ստեղծման նախագծերի իրագործումը պետություն-մասնավոր գործընկերության շրջանակներում:
	Հաշվի առնելով, որ ՊԵԿ-ն իրականացնում է մշտական ծառայություն ՀՀ սահմանային անցման կետերում, ինչպես նաև գործում է ծառայության իրականացման ռոտացիոն համակարգ, արդյունավետ և նպատակահարմար չէ վերոնշյալ խնդրին մոտենալ ժամանակավոր լուծումներով, ինչպես առաջարկվում է ՖՆ գրությամբ։ Անհրաժեշտ ենթակառուցվածքների ստեղծումը մեկընդմիշտ կլուծի այս հարցի հետ կապված առկա խնդիրները։

	
	6.ՀՀ պետական եկամուտների կոմիտեի կառուցվածքում գործում է ներքին աուդիտի վարչությունը՝ 30 հաստիքային միավորով: 2018 թվականի տվյալներով ներքին աուդիտի վարչությունն իրականացրել է պլանավորված 22 աուդիտորական առաջադրանքից 16-ը, ընդ որում՝ բոլորն էլ եղել են համակարգի գնահատման աուդիտորական առաջադրանքներ: Մինչդեռ ներքին աուդիտի մասին ՀՀ օրենսդրությունը նախատեսում է նաև տեղեկատվական տեխնոլոգիաների աուդիտորական առաջադրանքների իրականացման հնարավորություն, ինչը չի իրացվել ՀՀ պետական եկամուտների կոմիտեի ներքին աուդիտի ստորաբաժանման կողմից: Այդուհանդերձ Ծրագրի նախագծի «ՊԵԿ գործառույթների և ընթացակարգերի վերակառուցում և օպտիմալացում» ենթանպատակի իրագործման «Տեխնիկական աուդիտ և հավաստագրում» միջոցառման համար նախատեսվում է ծախսել 15,0 մլն դրամ: Քանի որ տեխնիկական աուդիտը հանդիսանում է տեղեկատվական տեխնոլոգիաների աուդիտի ենթամաս, առաջարկում ենք քննարկել առկա Ներքին աուդիտի վարչության ռեսուրսներով տեխնիկական աուդիտի իրականացման հնարավորությունները:

	ՀՀ ՊԵԿ ներքին աուդիտի վարչության կողմից 2018 թվականին պլանավորված 22 աուդիտորական առաջադրանքից իրականացված 16-ի կապակցությամբ հայտնում ենք, որ տարվա սկզբին պլանավորված 22 աուդիտորական առաջադրանքներից 4-ը (Նախաբացթողումային հսկողության վարչության 3 բաժինները, Իրավախախտումների հայտնաբերման ու վարչական վարույթների իրականացման վարչությունը) կառուցվածքային փոփոխության արդյունքում լուծարվել են: Բացի այդ երկրում տեղի ունեցած հայտնի իրադարձությունների հետևանքով, պլանավորված աշխատանքները ապրիլ-հունիս ամիսներին բնականոն ընթացքից շեղվել են: Արդյունքում, ներքին աուդիտի տարեկան ծրագրով նախատեսված աուդիտորական առաջադրանքները հնարավոր չէր իրականացնել նախատեսված ժամկետներում, որի հետևանքով կատարվել է տարեկան ծրագրի փոփոխություն և 2 միավոր հանվել է ծրագրից: Փոխարենը իրականացվել է ՀՀ ՊԵԿ նախագահի հանձնարարականների համաձայն թվով 2 ուսումնասիրությունններ (Արարատյան մաքսատուն-վարչությունում (ավտոմաքսատան) հերթերի կառավարման համակարգի և ՀՀ ՊԵԿ Հարավային մաքսատուն-վարչության նոր մասնաշենքի կառուցման աշխատանքների ուսումնասիրություն):
Ինչ վերաբերում է տարվա ընթացքում իրականացված համակարգի գնահատման աուդիտներին որպես տեսակ, հայտնում ենք, որ համաձայն ՀՀ ֆինանսների նախարարի 17.02.2012թ. թիվ 143-Ն հրամանի հավելվածի 29-րդ կետի՝ համակարգի գնահատման աուդիտը հանդիսանում է ներքին աուդիտի տեսակներից ամենաարդյունավետը: Իսկ օրենսդրությամբ նախատեսված ՏՏ աուդիտի իրականացման համար անհրաժեշտ են տվայլ ոլորտի նեղ մասնագիտական գիտելիքներով օժտված մասնագետներ, որոնք բացակայում են ներքին աուդիտի վարչությունում: Անգամ, եթե վարչությունում ներգրավվեն թվով 2 ՏՏ ոլորտի մասնագետներ, նրանց տարեկան վարձատրությունը կլինի ոչ պակաս քան Ծրագրով նախատեսված հրավիրված կազմակերպության կողմից «Տեխնիկական աուդիտի և հավաստագրման» համար 15 մլն ՀՀ դրամը:
Բացի այդ, «Տեխնիկական աուդիտ և հավաստագրում» միջոցառման տարանջատումը և ներքին աուդիտի վարչության կողմից միայն տեխնիկական աուդիտի իրականացումը նպատակահարմար չէ, քանի որ հավաստագրումը իրականացվում է միայն հրավիրված համապատասխան լիցենզիա ունեցող կազմակերպության կողմից և հավաստագիրը կարող է տրվել միայն իր իսկ կողմից իրականացված տեխնիկական աուդիտի արդյունքների հիման վրա:

	
	7. Ծրագրի նախագծով՝ Աղյուսակ 4-ում (22-րդ էջ) ՀՀ պետական եկամուտների կոմիտեն նախատեսում է 5-ամյա ժամանակահատվածում օպտիմալացնել ՀՀ պետական եկամուտների կոմիտեի կառուցվածքը՝ նվազեցնելով աշխատողների թվաքանակը 15 տոկոսով՝ ներկայիս հաստատված թվով 3269 (որից 2769 ՀՀ պետական բյուջեի միջոցների հաշվին, իսկ 500-ը ՀՀ պետական եկամուտների կոմիտեի Հարկային ծառայության մարմնի համակարգի և մաքսային ծառայության նյութական խրախուսման և համակարգի զարգացման ֆոնդի միջոցների հաշվին ֆինանսավորվող) նվազեցնել և 2024 թվականին ունենալ թվով 2779 աշխատողներ:
ՀՀ պետական եկամուտների կոմիտեի համակարգում պատմականորեն առկա է հաստիքների թերհամալրում 6-11.5 տոկոսի շրջանակում: Մասնավորապես,
· 2017 թվականին առկա է հաստիքների շուրջ 7.3 տոկոս թերհամալրում: 2017 թվականին թափուր հաստիքները կազմում են 202, որոնց աշխատավարձի ֆոնդը կազմում է շուրջ 609.9 մլն. դրամ:
· 2018 թվականին առկա է հաստիքների շուրջ 5.7 տոկոս թերհամալրում: 2018 թվականին թափուր հաստիքները կազմում են 157, որոնց աշխատավարձի ֆոնդը կազմում է շուրջ 461.6 մլն. դրամ:
· 2019 թվականին առկա է հաստիքների շուրջ 11.3 տոկոս թերհամալրում: 2019 թվականին թափուր հաստիքները կազմում են 313, որոնց աշխատավարձի ֆոնդը կազմում է շուրջ 930.1 մլն. դրամ:
Արտաբյուջե. հաստատված հաստիքների քանակը՝ 500 միավոր, որից թափուր հաստիքները կազմում են 96, որոնց աշխատավարձի ֆոնդը կազմում է շուրջ 130.0 մլն դրամ:
Ուստի, աշխատակազմի կառուցվածքի, ղեկավար անձնակազմի, ստորաբաժանումների թվաքանակի և վերջիններիս սպասարկման համար օգտագործվող ռեսուրսների օպտիմալացման՝ ՀՀ կառավարության որդեգրված քաղաքականության իրագործման համատեքստում առաջարկում ենք քննարկման առարկա դարձնել Նախագծում ներառված՝ ՀՀ պետական եկամուտների կոմիտեի աշխատակիցների թվաքանակի նվազեցման համար 5-ամյա ժամանակահատվածում սահմանվող 15-տոկոսային կետը մեծացնելու հնարավորությունը` հիմք ընդունելով վերոհիշյալ պատմականորեն ձևավորված վիճակագրական տվյալները, այլապես կստացվի, որ ընդամենը թափուր հաստիքների կրճատումը ավտոմատ կերպով կհանգեցնի թվաքանակի կրճատման, սակայն օպտիմալացման տեսանկյունից որևէ իրական առաջընթաց չի արձանագրվի:
	Ռազմավարության աղյուսակ 4-ից ակնհայտ է դառնում, որ ՊԵԿ-ը նախատեսում է 15%-ով կրճատել ինչպես հաստատված, այնպես էլ փաստացի աշխատողների ընդհանուր թվաքանակը: Մասնավորապես, 2019 թվականի դրությամբ ՀՀ ՊԵԿ-ում փաստացի աշխատողների թվաքանակը կազմում է 2,836 իսկ 2024 թվականին նախատեսվում է ունենալ 2,411 աշխատող: 
Միաժամանակ, հարկ է նշել, որ Կոմիտեի սահմանային կառուցվածքային ստորաբաժանումները (Հյուսիսային և Հարավային մաքսատուն-վարչություններ) ընդլայնվելու են և վերջիններիս վերապահվելու են նոր գործառույթներ, որոնց արդյունավետ իրականացման համար առաջանալու է լրացուցիչ մարդկային ռեսուրսներով համալրելու անհրաժեշտություն: 
Ուստի Ծրագրով նախատեսված հաստիքների թիվը հնարավոր չէ նվազեցնել, քանի որ կանխատեսվող թիվը հնարավորություն է ընձեռում Կոմիտեի գործառույթների արդյունավետ իրականացման շրջանակներում վարել ճկուն կադրային քաղաքականություն:

	
	8. Առաջարկում ենք վերախմբագրել ծրագրի նախագծի՝ 2.2.2-րդ կետով նախատեսված միջոցառման անվանումը՝ հաշվի առնելով այն հանգամանքը, որ ֆիզիկական անձանց եկամուտների և ծախսերի ինքնահայտարարագրման համակարգի ներդրումը չի կարող համարվել հարկային վարչարարության զարգացման ուղղություն: Գտնում ենք, որ հարկային վարչարարության զարգացման ուղղություն կարող է համարվել ինքնահայտարարագրման համակարգի սպասարկումը: 
	Հարկ է նշել, որ միջոցառումը նախատեսում է ներդնել ֆիզիկական անձանց եկամուտների և ծախսերի ինքնահայտարարագրման ավտոմատացված համակարգ, որը ներկայումս առկա չէ և հանդիսանում է վարչարարության զարգացմանն ուղղված գործիք: Ուստի նպատակահարմար չէ միջոցառման անվանումը խմբագրել, քանի որ անհրաժեշտ է նախ ներդնել նշված ավտոմատացված համակարգը, ապա հետո նոր միայն այն սպասարկել:

	
	9.Ծրագրի նախագծով առաջարկվում են միջոցառումներ, որոնց իրականացման նպատակահարմարությունը լրացուցիչ հիմնավորման կարիք ունի: Նշյալը հիմնավորվում է այն հանգամանքով, որ այդ միջոցառումների իրականացումն արդեն իսկ նախատեսված է գործող օրենսդրությամբ կամ իրականացման փուլում են կամ իրականացվել են այլ ծրագրերի շրջանակներում, մինչդեռ խոսքը վերաբերում է ՀՀ պետական եկամուտների կոմիտեի 2020-2024 թվականների ռազմավարական զարգացման ծրագրին: Մասնավորապես, Ծրագրի նախագծի՝
1) 2.2.4-րդ կետով առաջարկվում է ներդնել տրանսֆերային գնագոյացման իրավակարգավորումներ: Այս առումով, հայտնում ենք, որ նշյալ կարգավորումներն արդեն իսկ սահմանված են ՀՀ հարկային օրենսգրքով, որոնք ուժի մեջ են մտնելու 2020 թվականի հունվարի 1-ից, իսկ ՀՀ վարչապետի 2017 թվականի հունվարի 19-ի թիվ 35-Ն որոշման համաձայն՝ դրանց կատարումն ապահովող ենթաօրենսդրական ակտերը պետք է ընդունվեն ընթացիկ տարում,
2) 2.1.9-րդ կետով առաջարկվող՝ ԵԱՏՄ շրջանակներում ապրանքների հետագծելիությանը (ապահովել ԵԱՏՄ շրջանակներում ապրանքների հետագծելիության ապահովման մեխանիզմի ներդրումը՝ ԵԱՏՄ հարթակում ստանձնած պարտավորություններին համապատասխան),
3) 1.1.3-րդ կետով նախատեսվում է զարգացնել ՀՀ պետական եկամուտների կոմիտեի սերվերային տնտեսությունը, մինչդեռ մեր ունեցած տեղեկությունների համաձայն՝ ՀՀ պետական եկամուտների կոմիտեի սերվերային տնտեսության զարգացմանն ու համալրմանն ուղղված միջոցառումներ իրականացվել են Համաշխարհային բանկի կողմից ֆինանսավորվող՝ «Հարկային վարչարարության արդիականացման» ծրագրի շրջանակներում: Այս առումով, գտնում ենք, որ անհրաժեշտ է նվազագույնը ներկայացնել հիմնավորումներ, թե ինչու այդ ծրագրի շրջանակներում իրականացման միջոցառումները բավարար չեն համարվել:

	Ծրագրի 2.2.4 կետի վերաբերյալ.
Չնայած տրանսֆերային գնագոյացման կարգավորումները նախատեսված են ՀՀ հարկային օրենսգրքով, ինչպես նաև առաջիկայում ուժի մեջ կմտնեն թվով 3 կառավարության որոշումներ, այնուամենայնիվ ՀՀ հարկային օրենսգրքում բացակայում են տրանսֆերային գնագոյացման շրջանակներում հարկային հսկողություն իրականացնելու ընթացակարգերը և առանձնահատկությունները կարգավորող դրույթներ, ինչպես նաև առկա են մի շարք տարընկալումների տեղիք տվող իրավակարգավորումներ։ Այս կապակցությամբ հայտնում ենք, որ միջազգային չափանիշներին համապատասխանող տրանսֆերային գնագոյացման իրավակարգավորումների ներդրում Գործողության շրջանակներում ՀՀ ՊԵԿ-ը հանդես է գալու օրենսդրական նախաձեռնությամբ՝ տրանսֆերային գնագոյացման իրավակարգավորումները միջազգային լավագույն փորձին համապատասխանեցնելու ուղղությամբ։ Միաժամանակ, վերը նշված Գործողության ակնկալվող արդյունքները վերաբերում են ոչ միայն տրանսֆերային գնագոյացման կիրարկումն ապահովող իրավական կարգավորումներին, այն նաև տրանսֆերային գնագոյացման կիրառման նպատակով մի շարք ուղեցույցերի մշակմանը (առկա չեն), ինչպես նաև ՀՀ ՊԵԿ կարողությունների բարձրացմանը, որն ունի շարունակական բնույթ։

Ծրագրի 2.1.9 կետի վերաբերյալ.
ԵԱՏՄ շրջանակներում ապրանքների հետագծելիության ապահովման հիմք է հանդիսանում մշակված համաձայնագիրը, որը ներկայումս գտնվում է ներպետական համաձայնեցման փուլում։ Նշված համաձայնագրով նախատեսված միջոցառումները դեռևս իրականացված չեն և նախատեսվում է նախաձեռնել դրանց իրականացումը 2020 թ․, ինչը ենթադրում է ինչպես մի շարք բիզնես գործընթացների փոփոխություն, այնպես էլ համապատասխան տեղեկատվական համակարգի մշակում։

Ծրագրի 1.1.3 կետի վերաբերյալ.
Տեղեկատվական տեխնոլոգիաների զարգացման արդի միտումները և տեխնիկական սարքավորումների ի հայտ գալը առաջացնում են օբյեկտիվ անհրաժեշտություն մշտապես թարմացնելու սերվերային տնտեսության տեխնիկական զինվածությունը նոր մարտահրավերներին համապատասխան զարգացման բարձր տեմպեր ապահովելու նպատակով։ Տվյալների մշակման կենտրոնն ունի մշտական արդիականացման և թարմացման խիստ անհրաժեշտություն։ 
Տարեցտարի ընդլայնվում են ՊԵԿ-ի կողմից պահպանվող տեղեկատվության ծավալները, իրականացվում են Մեծ ծավալի (Big Data) տեղեկատվության վերլուծության նոր գործիքների ներդրման աշխատանքներ։ Հավանաբար ՀՀ ՖՆ մեր կոլեգաները հասկանում են նշված վերլուծությունների կարևորությունը և նշանակությունը ոչ միայն ՀՀ ՊԵԿ գործառույթների այլ նաև տնտեսության և պետական կառավարման այլ ոլորտներում քաղաքականությունների մշակման գործընթացում։ Հաշվի առնելով հավաքագրվող տեղեկատվության կարևորության աստիճանը և դրանց պաշտպանության հզոր մեխանիզմների անհրաժեշտությունը՝ սերվերային համակարգը և տվյալների մշակման երկու կենտրոնները մշտական արդիականացման կարիք ունեն։
Հավելենք նաև, որ ՀՀ ՊԵԿ կողմից սերվերային ենթակառուցվածքների ձեռքբերումը «Հարկային վարչարարության արդիականացման» ծրագրի շրջանակներում իրականացվել է դեռ 2014թ․ հարկային ծառայության էլեկտրոնային համակարգերի շահագործման նպատակով։ Հաշվի առնելով ՀՀ ՊԵԿ կողմից մշակվող և շահագործվող էլեկտրոնային կառավարման համակարգերի զարգացման հեռանկարները (ինչը հստակ երևում է ՀՀ ՊԵԿ 2020-2024թթ․ ռազմավարությունից, որտեղ գործընթացների թվայնացումը հանդիսանում է գերակա ուղղություններից մեկը) և դրանց միջոցով հավաքագրվող և վերլուծվող տեղեկատվության ծավալը՝ ակնհայտ է, որ անհրաժեշտություն է առաջանում շարունակաբար արդիականացնել ՀՀ ՊԵԿ սերվերային ենթակառուցվածքները։ Սերվերային համակարգի անխափան աշխատանքի ապահովումը մինչ օրս հաջությամբ իրակացվում է միայն բարձր որակավորման մասնագետների կողմից համակարգերի շուրջօրյա մշտադիտարկման և պատասխանտվության բարձր աստիճանի դրսևորման շնորհիվ։ Բացի դրանից, անհրաժեշտ է հաշվի առնել, որ ՀՀ ՊԵԿ կողմից մշակվում և շահագործվում են նաև մաքսային գործընթացների ավտոմատացման համար էլեկտրոնային համակարգեր, որոնց միջոցով ևս իրականցվում է մեծածավալ տեղեկատվության հավաքագրում։ Ավելին՝ տեղեկատվական համակարգերի անխափան աշխատանքը ապահովելու նպատակով գործում է Դիլիջանի սերվերային կենտրոնը, որն ապահովում է տեղեկատվական համակարգերի աշխատանքը և տվյալների պահուստավորում, ուստի սերվերային ենթակառուցվածքների արդիականացումն անհրաժեշտ է և՛ Երևանի, և՛ Դիլիջանի սերվերային կենտրոնների համար։ 

	
	10.Ծրագրի նախագծով առաջարկվում են միջոցառումներ, որոնց շրջանակներում նախատեսվող գործողությունները մանրամասն նկարագրված չեն: Մասնավորապես, Ծրագրի նախագծի 3.2.2-րդ կետի համաձայն՝ նախատեսվում է ԱՏԳ (արտաքին տնտեսական գործունեության) կենտրոնների ստեղծում:
Վերոնշյալ աշխատանքների շրջանակում նախատեսվում է կառուցել մաքսային ձևակերպումներ իրականացնող սպասարկման կենտրոններ, որի համար անհրաժեշտ են լինելու մի շարք ենթակառուցվածքներ, մասնավորապես՝ հիմնական սպասարկման սրահ, որտեղ նախատեսվում է իրականացնել հայտարարագրերի լրացման և մաքսային ձևակերպումներին առնչվող այլ գործառույթներ:
Այդ աշխատանքների շրջանակում նախատեսվում է իրականացնել մարդկային ռեսուրսների արդյունավետ կառավարում` կենտրոնները բարձր որակավորում ունեցող աշխատակիցներով համալրելու նպատակով:
Վերոգրյալի կապակցությամբ, հայտնում ենք, որ ներկայացված նպատակից պարզ չէ, թե աշխատանքների իրականացման արդյունքում մաքսային ձևակերպումներ իրականացնող սպասարկման կենտրոններում մաքսային բրոքերային կազմակերպություններն ունենալու են արդյոք հնարավորություն իրենց կողմից մատուցվող ծառայությունների իրականացման համար, թե այդ ծառայությունները նախատեսվում է իրականացնել միայն մաքսային մարմինների կողմից կամ կենտրոնի աշխատակիցների կողմից:
Այս առումով, կարծում ենք, որ միայն մաքսային մարմինների կողմից կամ կենտրոնի աշխատակիցների կողմից մաքսային ձևակերպումների իրականացումը կարող է որակվել որպես ձեռնարկատիրական գործունեությանը խոչընդոտող քայլ: Բացի այդ, պետք է հաշվի առնել այն հանգամանքը, որ մաքսային ներկայացուցիչների (բրոքերների) համակարգն արդեն իսկ ստեղծված է ԵԱՏՄ մաքսային օրենսգրքով:

	ԱՏԳ կենտրոններ ստեղծելու նպատակի վերաբերյալ ներկայացված ՀՀ ՖՆ տեսակետը անընդունելի է, մասնավորապես հաշվի առնելով հետևյալ հանգամանքները.
ա) Ստեղծվելիք ԱՏԳ կենտրոններում մաքսային ներկայացուցիչների կողմից ծառայությունների մատուցման կամ այդպիսիք առկա չլինելու վերաբերյալ ՀՀ ՖՆ կողմից կարևորված հանգամանքը որևէ կերպ չի առնչվում ԱՏԳ կենտրոններ ստեղծելու կամ այդպիսիք ունենալու նպատակահարմարության հարցի գնահատման գործընթացին, քանի որ ԱՏԳ կենտրոններ ստեղծելու հիմնական նպատակն ու իմաստը կայանում է մաքսային գործառնությունների իրականացման որակի ու արդյունավետության բարձրացման, մաքսային ձևակերպումների իրականացման գործընթացի հարմարավետության, արագության ապահովման մեջ, ինչի շղթայում մաքսային ներկայացուցիչները գրավում են միջանկյալ և ամենևին էլ ոչ անկյունաքարային տեղ:
բ) ԱՏԳ կենտրոնների առկայությունը կարող է և պետք է հանդիսանա մաքսային միջնորդական ծառայությունների շուկայում նշաձող սահմանող, ծառայությունների մատուցման մակարդակի բարձրացումը խթանող և ծառայությունների գների ձևավորման մրցակցային մթնոլորտ ապահովող գործոն:
գ) Ստեղծվելիք ԱՏԳ կենտրոնները հանդիսանալու են մաքսային մարմինների տեղակայման վայրեր և դրանցում մաքսային ներկայացուցիչներին տեղ հատկացնելու հանգամանքը ինքնին կնշանակի խտրական մոտեցման դրսևորում, քանի որ բոլոր մաքսային ներկայացուցիչներին տեղ հատկացնելը օբյեկտիվորեն կլինի անհնար, ուստի դրանցում մաքսային ներկայացուցիչների առկայություն չի նախատեսվում: Ներկայումս արդեն իսկ մեկնարկել է մաքսային մարմինների տեղակայման վայրերից մաքսային ներկայացուցիչների ներկայությունը դադարելու գործընթաց:
դ) Միևնույն ժամանակ հարկ է նշել, որ ԱՏԳ կենտրոնների ստեղծումը որևէ կերպ չի վտանգի մաքսային ներկայացուցիչների ինստիտուտի գոյությունը կամ սահմանափակի ու խոչընդոտի դրա գործունեությունը:

	
	11.Ծրագրի նախագծում ներառված են մի շարք միջոցառումներ, որոնք մեր գնահատմամբ կարող են իրականացվել առանց ռազմավարական փաստաթղթում ներառելու և որոնք իրենց բնույթով ռազմավարական չեն: Օրինակ՝ 1.1.2-րդ և 1.1.5-րդ կետերով նախատեսված են միջոցառումներ, որոնք մեր կարծիքով խիստ ընթացիկ բնույթ են կրում և կարող են իրականացվել առանց ռազմավարական փաստաթղթում դրանք ներառելու: 

	Անհասկանալի է, թե ինչ վերլուծության արդյունքում է ՀՀ ՖՆ-ն հագնել այն եզրակացության, որ որպես օրինակ նշված 1.1.2 և 1.1.5 կետերով նախատեսված միջոցառումները կրում են խիստ ընթացիկ բնույթ:
Մանսավորապես, 1.1.2 միջոցառմամբ նախատեսված է վերլուծությունների համար հիմք հանդիսացող ելակետային տվյալների ճշտության մակարդակի բարձրացում և միջոցառմամբ նշված գործողությունները իրենցից ենթադրում են տեխնիկական (ծրագրային) միջամտություններ գործող համակարգին, ինչը ենթադրում է նաև համապատասխան ֆինանսական ռեսուրսների առկայություն: Միաժամանակ, միջոցառումն ուղղված է հարկային վարչարարության ընթացքում առավել թիրախային և որակյալ վերլուծությունների իրականացմանը:
Ինչ վերաբերում է 1.1.5 կետով նախատեսված միջոցառմանը, ապա հայտնում ենք, որ դրանով նախատեսվում է ներդնել այնպիսի համակարգ (ինչը նույնպես պահանջում է ծրագրային ապահովում), որը թույլ է տալու սպասարկման կենտրոններ մուտքագրվող և ելքագրվող փաստաթղթերը գրանցել մեկ միասնական սկզբունքով, վարել մուտքագրվող/ելքագրվող փաստաթղթերի վիճակագրություն, գնահատել սպասարկման գործառույթ իրականացնող աշխատակիցների ծանրաբեռնվածությունը, խնայել աշխատակիցների միմյանց հետ հաղորդակցվելու ժամանակը, փաստաթղթերը կենտրոնների միջև փոխանակել առավել արագ, բարձրացնել Մեկ պատուհան սկզբունքով մատուցվող ծառայությունների որակը:
Բացի այդ նույն միջոցառմամբ նախատեսվում է նաև հարկային մարմնում ձևավորել հիպոտեկային վարկի սպասարկման համար վճարվող տոկոսների գումարների վերադարձի էլեկտրոնային հարթակ, որը հնարավորություն կընձեռի շահառուներին եկամտային հարկի վերադարձին վերաբերող փաստաթղթերը հարկային մարմին ներկայացնել էլեկտրոնային եղանակով, էականորեն կկրճատի եկամտային հարկի վերադարձի ժամկետները, վճարված տոկոսների վերաբերյալ հարկային մարմինը բանկերից տեղեկատվությունը կստանա էլեկտրոնային եղանակով և հարկային մարմնում կձևավորվի շահառուների միասնական էլեկտրոնային շտեմարան: Ակնհայտորեն նշված գործողությունը պահանջում է ծրագրավորման աշխատանքներ, որն ուղղված է շահառուներին մատուցվող ծառայությունների որակի բարելավմանը:

	
	12. Ծրագրի 1.1.15-րդ կետով նախատեսված միջոցառումը փաստաթղթում ներառելու նպատակահարմարությունը լրացուցիչ քննարկման կարիք ունի, քանի որ ԵԱՏՄ փոխադարձ առևտրի շրջանակներում հաշվարկային փաստաթղթերի փոխադարձ ճանաչմանն ուղղված գործընթացները, մեր ունեցած տեղեկություններով, ԵԱՏՄ շրջանակներում դեռևս սաղմնային վիճակում են: Բացի այդ, հավանաբար այդ միջոցառումները համակարգվելու են ԵՏՀ-ի կողմից, և անհասկանալի է, թե ՀՀ պետական եկամուտների կոմիտեն ինչպես է այդ համապատասխան նախագիծը մշակելու և համաձայնեցնելու ԵԱՏՄ անդամ պետությունների հետ:

	ԵԱՏՄ շրջանակներում էլեկտրոնային ուղեկցող փաստաթղթերի ներդրման և դրանց փոխադարձ ճանաչման միջոցառումը նախաձեռնվել է ՀՀ ՊԵԿ կողմից ԵԱՏՄ թվային օրակարգի շրջանակներում։ Նախաձեռնությունը հավանության է արժանացել ԵԱՏՄ անդամ-պետությունների կողմից և ներկայումս համապատասխան աշխատանքներ են իրականացվում թե՛ ԵՏՀ հարթակում, թե՛ անդամ-պետությունների կողմից նախագծի ներդրումն ապահովելու ուղղությամբ։ Ինչ վերաբերում է նրան, որ ՖՆ համար անհասկանալի է, թե ՀՀ պետական եկամուտների կոմիտեն ինչպես է այդ համապատասխան նախագիծը մշակելու և համաձայնեցնելու ԵԱՏՄ անդամ պետությունների հետ, ապա հայտնում եմ, որ ԵԱՏՄ թվային օրակարգի իրականացման շրջանակներում իրականացվող նախագծերի մշակման համար սահմանված է համապատասխան ընթացակարգ, որին համապատասխան էլ ՀՀ ՊԵԿ կողմից իրականացվելու է նախագծի հետագա մշակումն ու համաձայնեցումը։ Զարմանք է հարուցում այն փաստը, որ ՖՆ պաշտոնյաները բազմաթիվ անգամներ մասնակցել են քննարկումների այս հարցի շուրջ և այսքան անտեղյակ են զարգացման ընթացքին։

	
	13.Ծրագրի 2.2.3-րդ միջոցառման բովանդակությունից կարելի է հասկանալ, որ այդ միջոցառման շրջանակներում նպատակ է դրվել զարգացնել գործընկեր երկրներին փոխանցման ենթակա տեղեկատվության հավաքագրման ընթացակարգերը: Կարծում ենք, որ նախևառաջ պետք է սահմանվեն գործընկեր երկրներից հարկային բնույթի տեղեկատվության ստացման ընթացակարգերը զարգացնելու և կատարելագործելու նպատակներ, հետո նոր միայն՝ գործընկեր պետություններին տեղեկատվություն հաղորդելու ընթացակարգերը զարգացնելու նպատակներ:

	Թերևս անհասկանալի է նշված առաջարկի բովանդակությունը, քանի որ տեղեկությունների փոխանակումն արդեն իսկ ենթադրում է երկուստեք տեղեկությունների փոխանակում։ Միաժամանակ, հարկման նպատակով թափանցիկության և տեղեկությունների փոխանակման միջազգային ստանդարտը հավասարապես վերաբերում է թե ստացվող, թե հայցվող տեղեկությունների փոխանակման գործընթացի՝ միջազգային ստանդարտին համապատասխանեցմանը։ Այս առումով Հայաստանի Հանրապետությունը բացառություն չէ և միջազգային ստանդարտին համապատասխանեցումն իրականացվելու է ինչպես հարկն է։

	
	14.Ծրագրի նախագծով առաջարկվում են միջոցառումներ, որոնց՝ միայն ՀՀ պետական եկամուտների կոմիտեի կողմից իրականացումը լրացուցիչ քննարկման և հիմնավորման կարիք ունի: Մասնավորապես, խոսքը վերաբերում է 2.2.5-րդ կետով առաջարկվող՝ BEPS գործողությունների (ստանդարտների) ներդրմանը (ներդնել ՏՀԶԿ-ի «Հարկման բազայի խեղաթյուրման և շահույթների տեղաշարժ» (BEPS) ծրագրի՝ ՀՀ կողմից ստանձնած նվազագույն ստանդարտները (գործողությունները)): Այս առումով, գտնում ենք, որ այս միջոցառումը որոշակիորեն պետք է վերախմբագրել: 

	ՏՀԶԿ-ի «Հարկման բազայի խեղաթյուրման և շահույթների տեղաշարժ» (BEPS) ծրագրի՝ ՀՀ կողմից ստանձնած նվազագույն ստանդարտների (գործողությունների) ներդրման Գործողության ակնկալվող արդյունքները վերաբերում են ՀՀ ՊԵԿ՝ բացառապես հարկային վարչարարության կատարելագործման ուղղությամբ իրականացվելիք աշխատանքներին, այն է՝ «վնասակար» հարկային պրակտիկայի դեմ պայքարին, միջազգային պայմանագրերի կիրառման ժամանակ արդեն իսկ նախատեսված արտոնությունների տրամադրման սահմանափակման ընթացակարգերին, տրանսֆերային գնագոյացման հաշվետվողականության ստանդարտի ներդրմանը, ինչպես նաև իրավասու մարմինների միջև վեճերի լուծման ընթացակարգերին։
Հաշվի առնելով վերը նշվածը՝ հայտնում ենք, որ խնդրո առարկա գործողության շրջանակներում իրակացանվելու են միայն հարկային վարչարարության կատարելագործմանն առնչվող միջոցառումներ։ 

	
	15.Ծրագրի 2.2.6-րդ կետով նախատեսված՝ «հարկային ստվերի և հարկային պոտենցիալի գնահատում» միջոցառման համար, որպես ակնկալվող արդյունք, սահմանված է ՀՀ տնտեսության ստվերայնության մակարդակի և հարկային պոտենցիալի ոլորտային գնահատման ընդունված մեթոդաբանությունը և ընդունված մեթոդաբանության հիման վրա գնահատման աշխատանքների իրականացման ծրագրային մոդուլի մշակման ընդունված տեխնիկական հանձնարարականը:
Վերոգրյալի կապակցությամբ, գտնում ենք, որ նման միջոցառման իրագործման արդյունքը պետք է լինի, ոչ թե մեթոդաբանության մշակում կամ տեխնիկական հանձնարարականի մշակում, այլ արդեն իսկ մշակված մեթոդաբանության և եթե անհրաժեշտ է՝ համապատասխան ծրագրային ապահովման միջոցով բացահայտված ստվերային ոլորտների կրճատումը և առկա հարկային պոտենցիալի լիարժեք օգտագործումը:



	ՀՀ ՖՆ կողմից ներկայացված դիրքորոշումն ընդունելի չէ, քանի որ նշված միջոցառումը նախատեսված է հենց հարկային ստվերի և հարկային պոտենցիալի գնահատման համար, որի արդյունքը ստվերի և հարկային պոտենցիալի գնահատման մեթոդաբանության հիման վրա ծրագրային մոդուլի ստեղծումն է: Այսիքն՝ այս միջոցառման արդյունքում ներդրվելու է ստվերի և հարկային պոտենցիալի գնահատման ծրագրային գործիք, որը հնարավորություն կտա սկզբնական տվյալների համակարգ ներմուծման դեպքում ավտոմատ արտածել ըստ կոնկրետ ժամանակահատվածի և ըստ ոլորտների ստվերի և հարկային պոտենցիալի գնահատականը, ինչը հսկողական միջոցառումների արդյունքում իրացվելու պարագայում նոր կարող է հանգեցնել ստվերի կրճատման կամ պոտենցիալի լիարժեք օգտագործման:

	
	Ամփոփելով վերոգրյալը՝ գտնում ենք, որ Ծրագրի նախագիծը վերանայման կարիք ունի:
	Հաշվի առնելով վերը նշված հիմնավորումները՝ ՖՆ դիրքորոշումը ՊԵԿ կողմից ընդունելի չէ:

	ՀՀ արդարադատության նախարարություն
01/27.1/20082-2019
06.09.2019թ.
	1. Նախագծի 3-րդ կետն անհրաժեշտ է հանել ՝ նկատի ունենալով «Նորմատիվ իրավական ակտերի մասին» Հայաստանի Հանրապետության օրենքի 23-րդ հոդվածի 6-րդ մասի պահանջները:
	Առաջարկությունն ընդունվել է:
Նախագծում կատարվել է համապատասխան փոփոխություն:

	
	2. [bookmark: _Toc17108806]Նախագծով հաստատվող հավելվածի 1.1.2.-րդ գլխում ՀՀ էկոնոմիկայի նախարարի 19.09.2013թ. թիվ 874-Ն հրամանը հիշատակելիս անհրաժեշտ է հաշվի առնել «Նորմատիվ իրավական ակտերի մասին» Հայաստանի Հանրապետության օրենքի 18-րդ հոդվածի 6-րդ մասի դրույթները:
	Առաջարկությունն ընդունվել է:
Նախագծում կատարվել է համապատասխան փոփոխություն:

	
	3. Նախագծով հաստատվող հավելվածի մի շարք պարբերություններում նախատեսված է «Նորմատիվ-իրավական կարգավորումների ապահովում» արտահայտությունը: Այդ առումով անհրաժեշտ է հստակեցնել «Նորմատիվ-իրավական կարգավորումների ապահովում» արտահայտության իրավական բովանդակությունը:
	Առաջարկությունն ընդունվել է:
Նախագծում կատարվել է համապատասխան փոփոխություն:

	
	4. Նախագծով հաստատվող հավելվածի ամբողջ տեքստն անհրաժեշտ է համարակալել՝ համաձայն «Նորմատիվ իրավական ակտերի մասին» Հայաստանի Հանրապետության օրենքի 14-րդ հոդվածի 5-րդ մասի պահանջների:
	Առաջարկությունն ընդունվել է:
Նախագծում կատարվել է համապատասխան փոփոխություն:

	
	5. Նախագիծն անհրաժեշտ է համաձայնեցնել Հայաստանի Հանրապետության ֆինանսների նախարարության հետ:
	[bookmark: _GoBack]Նախագծի վերաբերյալ ՀՀ ֆինանսների նախարարության 29.10.2019թ. թիվ 01/2-3/17648-2019 գրությամբ ներկայացված կարծիքը ներառված է սույն ամփոփաթերթում:



